ანგარიში საქართველოს მიერ ევროკავშირთან ასოცირების განხორციელების შესახებ

დღეს 10 ნოემბერს ევროკომისიამ გამოაქვეყნა ანგარიში საქართველოს მიერ ასოცირების შეთანხმების შესრულების თაობაზე. ანგარიში მოიცავს პერიოდს 2016 წლის დეკემბრიდან 2017 წლის ბოლომდე. პირველი ასეთი ანგარიში გამოქვეყნდა 2016 წლის ნოემბერში.
მოცემული დოკუმენტი მიზნად ისახავს საქართველოს მიერ ევროკავშირთან შეთანხმებული მიმართულებით რეფორმების განხორციელების კუთხით მიღწეული პროგრესის შეფასებას.
ანგარიშში ხაზგასმულია, რომ საქართველოსა და ევროკავშირს შორის ურთიერთობები 2017 წელს კიდევ უფრო ინტენსიური გახდა. ამ მხრივ ხაზგასმულია საქართველოსა და ევროკავშირს შორის უვიზო მიმოსვლის რეჟიმის შემოღება, რომელიც საქართველოს ხელისუფლების მიერ გახორციელებული ფართომასშტაბიანი რეფორმების შედეგად გახდა შესაძლებელი. მნიშვნელოვანია, რომ დოკუმენტში უვიზო მიმოსვლის პირველი თვეების შედეგები წარმატებულად ფასდება. ანგარიშში აღნიშნულია საქართველოს ენერგეტიკულ გაერთიანებაში გაწევრიანება, რაც კიდევ ერთი წინგადადგმული ნაბიჯია ევროკავშირთან დაახლოების კუთხით. 

ანგარიშში ხაზგსამულია, რომ საქართველომ რეფორმების განხორციელების მხრივ გაწეული ძალისხმევისა და ევროკავშირთან თანამშრომლობის შემდგომი განვითარების სწრაფვის საფუძველზე რეგიონში უმთავრესი სტრატეგიული პარტნიორის პოზიცია დაიმკვიდრა. 
დოკუმენტში აღნიშნულია, ასევე, რომ ევროკავშირთან პოლიტიკური ასოცირებისა და ეკონომიკური ინტეგრაციისკენ ქვეყნის მისწრაფება ქართულ საზოგადოებაში დიდ მხარდაჭერით სარგებლობს. 2016 წლის ოქტომბრის საპარლამენტო არჩევნები ადასტურებს ქვეყნის ორიენტაციას ევროკავშირთან პოლიტიკური ასოცირებისა და ეკონომიკური ინტეგრაციისაკენ.
ანგარიშში აღნიშნულია, რომ საქართველოს აქტიური წვლილი შეაქვს „აღმოსავლეთ პარტნიორობის“ მომავალი სამიტის მომზადების პროცესში და ხაზგასმულია  საქართველოს ჩართულობა კონკრეტული, პრაქტიკული წინადადებების შემუშავების კუთხით „აღმოსავლეთ პარტნიორობის 20 შედეგი 2020 წლისათვის“ დოკუმენტისთვის. 
ანგარიშში ხაზგასმულია, რომ 2016 წელს ევროკავშირი საქართველოს უდიდესი სავაჭრო პარტნიორი გახდა (27 % ექსპორტი და 31% იმპორტი). 2017 წლის წინასწარი მონაცემებით ეს ტენდენცია კვლავ გრძელდება. ამ მხრივ მნიშვნელოვან წარმატებად სახელდება ახალი ქართული პროდუქტების ევროკავშირის ბაზარზე გასვლა, როგორიცაა თაფლი, შავი ზღვის თევზი და გადაუმუშავებელი მატყლი. 
ანგარიშის შესაბამისად, უსაფრთხოების, ტერორიზმთან და ტრანსასაზღვრო დანაშაულთან ბრძოლის სფეროებში საქართველო ევროკავშირის მნიშვნელოვან პარტნიორად რჩება. ამ კონტექსტში ხაზგასმულია ევროპოლთან სტრატეგიული და ოპერატიული თანამშრომლობის შესახებ შეთანხმების ხელმოწერის მნიშვნელობა.

დოკუმენტის თანახმად, ასოცირების შესახებ შეთანხმებისა და ასოცირების დღის წესრიგის წარმატებით განსახორციელებლად, ევროკავშირი მნიშვნელოვან ფინანსურ და ექსპერტულ დახმარებას გამოყოფს. ამ კუთხით, აღსანიშნავია ევროკავშირის დახმარების ერთიანი ჩარჩო პროგრამის 2017-2020 წწ. შეთანხმება, რომელიც სრულ თანხვედრაშია საქართველოს მთავრობის 4 პუნქტიან გეგმასთან და მოიცავს 450 მილიონ ევროს ფინანსურ დახმარებას.

დემოკრატია, ადამიანის უფლებები, კარგი მმართველობა
საკონსტიტუციო რეფორმასთან დაკავშირებით ანგარიშში მითითება კეთდება ვენეციის კომისიის დასკვნაზე, რომელიც საერთო ჯამში პოზიტიურად აფასებს რეფორმას და მიზნად ისახავს საკონსტიტუციო წყობის კონსოლიდაციას დემოკრატიის, კანონის უზენაესობისა და ადამიანის უფლებების დაცვის პრინციპების საფუძველზე. 

ქალთა მიმართ და ოჯახური ძალადობის აღმოფხვრის კონტექსტში საუბარია საქართველოს მიერ სტამბულის კონვენციის რატიფიკაციასა და ასევე  საზოგადოებრივი ცნობიერების ამაღლების მიზნით განხორციელებული კამპანიის ფონზე ოჯახური ძალადობის შემთხვევებზე პოლიციაში განაცხადების რაოდენობის ზრდაზე. ანგარიშში პოზიტიურად ფასდება ხელისუფლების მიერ ეთნიკური უმცირესობების ინტეგრაციის კუთხით გადადგმული ნაბიჯები. 

ანგარიშის თანახმად,  სასჯელაღსრულების დაწესებულებებში არასათანადო მოპყრობის ფაქტები საგრძნობლად შემცირდა, ასევე პოლიციის დაწესებულებებში დაინერგა პრევენციული მექანიზმები არასათანადო მოპყრობის პრევენციის მიზნით.

ანგარიშში ხაზგასმულია ბავშვთა უფლებების დაცვის სფეროში ხელისუფლების მიერ განხორციელებული მთელი რიგი ღონისძიებები, საკანონმდებლო და ინსტიტუციურ დონეზე, მათ შორის ბავშვთა ქორწინების აკრძალვასთან დაკავშირებით. 

საქართველოში არსებული მედია გარემო ანგარიშში შეფასებულია როგორც  პლურალისტული და დინამიური.

დოკუმენტის თანახმად, საქართველოში საჯარო სამსახურის რეფორმა ევროკავშირის პრინციპების შესაბამისად განხორციელდა.

რაც შეეხება კორუფციასთან ბრძოლას, ანგარიშის შესაბამისად, საქართველო აგრძელებს ასოცირების დღის წესრიგით გათვალისწინებული რეფორმების ეფექტიან იმპლემენტაციას და გატარებული ანტი-კორუფციული პოლიტიკის საფუძველზე სტაბილურად ინარჩუნებს მოწინავე ადგილებს საერთაშორისო რეიტინგებში. 
საგარეო და უსაფრთხოების პოლიტიკა
ანგარიშში ყურადღება ეთმობა საქართველოს მონაწილეობას სამოქალაქო და სამხედრო კრიზისების მართვის ოპერაციებში ერთიანი უსაფრთხოებისა და თავდაცვის პოლიტიკის ფარგლებში. აღნიშნულია ასევე საქართველოს მიერ ტერორიზმის წინააღმდეგ ბრძოლის კუთხით ISIS-თან ბრძოლის საერთაშორისო კოალიციის მხარდაჭერა და გაეროს 71/248 რეზოლუციის თანა-სპონსორობა. 

დოკუმენტში ცალსახად ხაზგასმულია ევროკავშირის მტკიცე მხარდაჭერა საქართველოს ტერიტორიული მთლიანობისადმი საერთაშორისოდ აღიარებულ საზღვრებში.
დოკუმენტის თანახმად, ევროკავშირი და საქართველო შეთანხმდნენ გააფართოვონ ორმხრივი თანამშრომლობა საერთო ინტერესის საკითხებზე უსაფრთხოების სფეროში. საქართველო საპილოტე ქვეყანაა რომელიც უსაფრთხოების სექტორის რეფორმის ევროკავშირის სტრატეგიის ნაწილი გახდა. საქართველო-ევროკავშირის არაფორმალური სტრატეგიული დიალოგი, რომელიც 2017 წლის ოქტომბერში ჩატარდა.
მართლმსაჯულება და უსაფრთხოება
მართლმსაჯულების რეფორმის კონტექსტში ანგარიშში საუბარია რეფორმის მესამე ტალღის ფარგლებში განხორციელებულ ცვლილებებზე და ასევე ყოვლისმომცველ სასამართლო სტრატეგიასა და სამოქმედო გეგმაზე, რომელიც პირველად იქნა მიღებული. არასრულწლოვანთა მართლმსაჯულების სფეროსთან მიმართებაში აღნიშნულია, რომ  არასრულწლოვანთა წინასწარი დაკავება და პატიმრობა შემცირებულია ალტერნატიული ზომებს უფრო ფართო გამოყენების შედეგად. დოკუმენტში ასევე აღნიშნულია პროკურატურაში განხორციელებული რეფორმები, როგორიცაა სტრატეგიისა და ეთიკის კოდექსის მიღება და პროკურორთა შეფასების სისტემის დანერგვა.
დოკუმენტში საუბარია ასევე მიგრაციის მართვისა და თავშესაფრის პოლიტიკის სფეროში გადადგმული ნაბიჯების შესახებ - მიგრაციის სტრატეგიის იმპლემენტაციის, ერთიანი მიგრაციის რისკების სისტემის შექმნისა და ახალი კანონმდებლობის მიღების ჩათვლით.

ანგარიშის თანახმად, გრძელდება რეფორმები საზღვრის მართვის სფეროში ინფრასტრუქტურის განახლებისა და დამატებითი საზღვრის სექტორების შექმნის ჩათვლით. 

ანგარიშში ხაზგასმულია საქართველოს შესაბამისი სტრუქტურების მიერ ორგანიზებული დანაშაულის წინააღმდეგ ბრძოლისა და  პოლიციის სფეროში საერთაშორისო  თანამშრომლობის კუთხით გადადგმული ნაბიჯები.

დოკუმენტის თანახმად, პერსონალურ მონაცემთა დაცვის საზედამხედველო ორგანო აგრძელებს ეფექტიან ფუნქციონირებას.

ეკონომიკური განვითარება და ვაჭრობა
ანგარიშის შესაბამისად, საქართველო ასრულებს თავის ვალდებულებებს  ღრმა და ყოვლისმომცველი თავისუფალი სავაჭრო სივრცის შეთანხმებით განსაზღვრულ ვადებში, რის შედეგადაც საგრძნობლად გაზრდილია ევროკავშირთან ვაჭრობა. სწორედ ამიტომ, ევროკავშირი მომავალშიც გააგრძელებს რეფორმების გეგმის განხორციელების მხარდაჭერას, იმისათვის რომ მოხდეს შეთახმებით განსაზღვრული სარგებლის მაქსიმალური გაზრდა. 

ანგარიშის თანახმად, მნიშვნელოვანი პროგრესი იქნა მიღწეული, ხარისხის ეროვნული ინფრასტრუქტურის, სახელმწიფო შესყიდვების, საბაჟო, ინტელექტუალური საკუთრების, სანიტარიული და ფიტოსანიტარიულ სფეროებში. ანგარიშში ყურადღება გამახვილებულია საქართველოს აკრედიტაციის სისტემის ევროკავშირის მიერ აღიარების საკითხზე, ასევე, ინდუსტრიული და სამომხმარებლო პროდუქტების ბაზარზე ზედამხედველობის სისტემის სფეროში დაგეგმილ რეფორმებზე.

ანგარიშის შესაბამისად, მიუხედავად ნეგატიური გარე ფაქტორებისა, მაკროეკონომიკური გარემო საქართველოში მდგრადი აღმოჩნდა. დოკუმენტში ხაზგასმულია, ასევე, რომ საქართველო კვლავ მოწინავე პოზიციებზეა საერთაშორისო რეიტინგებში ბიზნეს-გარემოს თვალსაზრისით, რომელიც ხელისფლების მიერ გატარებული მთელი რიგი რეფორმების შედეგია.

დოკუმენტში საუბარია სწრაფად მზარდ პროგრესზე ტურიზმის სფეროში და აღნიშნულია, რომ  საქართველოში საერთაშორისო ვიზიტორების რიცხვმა 2017 წელს რეკორდულ მაჩვენებელს მიაღწია.  

ანგარიშში ხაზგასმულია საქართველოს მიერ ჯანდაცვის სფეროში გატარებული რეფორმები, კერძოდ ჯანდაცვის საყოველთაო დაზღვევის, ტუბერკულოზის კონტროლის, C ჰეპატიტის აღმოფხვრის და შიდსის პრევენციისა და კონტროლის მიმართულებებით.

მობილურობა და ხალხთა შორის კონტაქტები
ანგარიშში საუბარია საქართველოსა და ევროკომისიას შორის მიმდინარე თანამშრომლობის შესახებ განათლების სფეროში, კერძოდ  ,,აღმოსავლეთ პარტნიორობის’’ ევროპული სკოლის დაარსების, 2017-2018 წლებში ევროპული საზაფხულო ბანაკების  ორგანიზებისა და ახალი პროგრამის შესახებ, რომელიც განათლების სისტემასა და შრომით ბაზარს შორის კოორდინაციის გაუმჯობესებას ისახავს მიზნად. ეს მიმართულება, დოკუმენტის თანახმად, საქართველოს მთავრობის ერთ-ერთ მთავარ პრიორიტეტს წარმოადგენს და ევროკავშირი გამოყოფს ფინანსურ დახმარებას ამ სფეროში როგორც 2017 წელს, ასევე შემდგომაც. დოკუმენტში ხაზგასმულია საქართველოს მაღალი აქტიურობა ERASMUS+ პროექტებში მონაწილეობის თვალსაზრისით, ისევე როგორც გაზრდილი მონაწილეობა პროგრამაში ,,შემოქმედებითი ევროპა’’. აღნიშნულია ასევე, რომ საქართველო  პროგრამა ,,ჰორიზონტი 2020’’ ასოცირებული წევრი გახდა.
დოკუმენტის დასკვნით ნაწილში აღნიშნულია, რომ გასული პერიოდის განმავლობაში საქართველოსა და ევროკავშირს შორის დიალოგი და თანამშრომლობა მნიშვნელოვნად გაღრმავდა. გრძელდება ასოცირების შესახებ შეთანხმების იმპლემენტაცია, რომლის ფარგლებშიც მიღებულ იქნა ბევრი კანონი და შეიქმნა ინსტიტუციები. შესაბამისად ამ პროცესის კვლავ წარმატებით გასაგრძელებლად მნიშვნელოვანი იქნება განახლებული პოლიტიკური ნება და გაძლიერებული ადმინისტრაციული შესაძლებლობები.  

აღსანიშნავია, რომ ანგარში ცალსახად პოზიტიურად აფასებს საქართველოს ხელისუფლების მიერ ასოცირების შესახებ შეთანხმების იმპლემენტაციის პროცესში მთელი რიგი მიმართულებებით განხორციელებულ რეფორმებსა და მიღწეულ პროგრესს. მნიშვნელოვანია, რომ ანგარიშის გამოქვეყნება წინ უსწრებს „აღმოსავლეთ პარტნიორობის“ ბრიუსელის სამიტს, რომელზეც ველით, რომ მოხდება  ევროკავშირთან ასოცირების პროცესში გასული ორი წლის განმავლობაში მიღწეული შედეგების აღიარება და ევროინტეგრაციის გზაზე საქართველოს ხელისუფლების მიერ რეფორმების განხორციელების კუთხით გადადგმული ნაბიჯები პოზიტიურად შეფასდება. 

